
ຄູ່ມື
[bookmark: _Hlk93583522][bookmark: _GoBack]ການກວດກາກັບທີ່ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ກ່ຽວກັບວຽກງານຕ້ານສະກັດກັ້ນການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ

· ອີງຕາມ ອີງຕາມກົດໝາຍວ່າດ້ວຍຫຼັກຊັບ (ສະບັບປັບປຸງ) ສະບັບເລກທີ 79/ສພຊ, ລົງວັນທີ 3 ທັນວາ 2019;
· ອີງຕາມ ກົດໝາຍວ່າດ້ວຍກົດໝາຍ ການຕ້ານ ສະກັດກັ້ນ ການຟອກເງິນ ແລະ ການສະໜອງທຶນໃຫ້ແກ່ການກໍ່ຮ້າຍ ສະບັບເລກທີ 50/ສພຊ,ລົງວັນທີ 21 ກໍລະກົດ 2014;
· ອີງຕາມ ຂໍ້ຕົກລົງວ່າດ້ວຍການຈັດຕັ້ງ ແລະ ການເຄື່ອນໄຫວ ຂອງສຳນັກງານຄະນະກຳມະການຄຸ້ມຄອງຫຼັກຊັບ ສະບັບເລກທີ 013/ຄຄຊ,ລົງວັນທີ 17 ທັນວາ 2013;
· ອີງຕາມ ຂໍ້ຕົກລົງວ່າດ້ວຍການຂໍອະນຸຍາດດໍາເນີນທຸລະກິດຫຼັກຊັບຂອງບໍລິສັດຫຼັກຊັບ (ສະບັບປັບປຸງ) ສະບັບເລກທີ 22/ຄຄຊ, ລົງວັນທີ 23 ມິຖຸນາ 2021;
· ອີງຕາມ ຂໍ້ຕົກລົງວ່າດ້ວຍການຂໍອະນຸຍາດດໍາເນີນທຸລະກິດຂອງບໍລິສັດບໍລິຫານກອງທຶນເພື່ອການລົງທຶນ ສະບັບເລກທີ 21/ຄຄຊ, ລົງວັນທີ 23 ມິຖຸນາ 2021.

ຫົວໜ້າ ສໍານັກງານຄະນະກໍາມະການຄຸ້ມຄອງຫຼັກຊັບ ອອກຄູ່ມື:

I. ຈຸດປະສົງ  
1. ​ຕິດຕາມ​ ​ແລະ ຊຸກຍູ້ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໃນການຈັດຕັ້ງປະຕິບັດບັນ​ດາ​ຂໍ້​ກໍານົດ, ລະບຽບ, ກົດໝາຍ​ກ່ຽວ​ກັບວຽກງານ​ຕ້ານ​ ສະກັດກັ້ນ ການ​ຟ​ອກ​ເງິນ​ ແລະ ການສະໜອງທຶນໃຫ້ແກ່ການກໍ່ການຮ້າຍ (AML/CFT) ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
2. ປະ​ເມີນ​ລະບົບ​ການ​ຄຸ້ມຄອງ​​ພາຍ​ໃນ​ຂອງ​ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ວ່າ​ມີ​ຄວາມ​ຮັດກຸມ ​ແລະ ສອດຄ່ອງກັບຂໍ້​ກໍານົດ, ລະບຽບ, ກົດໝາຍ ກ່ຽວກັບວຽກງານ AML/CFT; 


3. ກຳນົດຂໍ້ບົກຜ່ອງຂອງການປະຕິບັດງານລະບົບການຄວບຄຸມ AML/CFT ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
4. ຮັບປະກັນຄວາມພຽງພໍຂອງຂໍ້ມູນໃນການລົງຕິດຕາມກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
5. ຄູ່ມືການລົງກວດກາສະບັບນີ້ ແມ່ນເປັນຄູ່ມືໃຫ້ແກ່ພະນັກງານ ສຳນັກງານຂໍ້ມູນຕ້ານການຟອກເງິນຄະນະກຳມະການຄຸ້ມຄອງຫຼັກຊັບ ເພື່ອກຳນົດສິດ ແລະ ໜ້າທີ່, ແບບແຜນ ວິທີເຮັດວຽກ, ຂັ້ນຕອນການປະຕິບັດວຽກງານໃນການລົງກວດກາ ບັນດາບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕາມທີ່ໄດ້ກຳນົດໄວ້ຢູ່ໃນ ມາດຕາ 17 ຂອງກົດໝາຍ ວ່າດ້ວຍການຕ້ານ ສະກັດກັ້ນ ການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ.
 
II. ສິດ ແລະ ໜ້າທີ່ຂອງຄະນະກວດກາ
[bookmark: _Hlk93650331]	ຄະນະກວດກາຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ມີສິດ ແລະ ໜ້າທີ່ ຕາມທີ່ໄດ້ກໍານົດໄວ້ໃນ ກົດໝາຍ ແລະ ລະບຽບການທີ່ກ່ຽວຂ້ອງ. ນອກຈາກນັ້ນ ຄະນະ​ກວດກາຂອງ ສຳນັກງານຄະນະກຳມະການຄຸ້ມຄອງຫຼັກຊັບ ມີ​ສິດ ​ແລະ  ໜ້າ​ທີ່ເພີ່ມເຕີມ ດັ່ງ​ນີ້:  
1. ກວດກາ​ການຈັດ​ຕັ້ງ​ປະຕິບັດບັນດານະ​ໂຍບາຍ ແລະ ລະບຽບການຕ່າງໆ ທີ່ກ່ຽວຂ້ອງ​ກັບວຽກງານ AML/CFT ຂອງ​ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ; ​
2. ເກັບກໍາ, ສັງລວມ ບັນດາຂໍ້ມູນ ແລະ ເອກະສານຕ່າງໆ ທີ່ກ່ຽວຂ້ອງກັບເນື້ອໃນການກວດກາ ທີ່ຕິດພັນກັບວຽກງານການຕ້ານການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ;
3. ຄົ້ນຄວ້າ ແລະ ວິເຄາະ ບັນດາຂໍ້ມູນ ແລະ ເອກະສານຕ່າງໆ ທີ່ເກັບກໍາໄດ້ ພ້ອມທັງສະຫຼຸບລາຍງານຕໍ່ຂັ້ນເທິງ ຢ່າງເປັນປົກກະຕິ;
4. ກວດກາເອກະສານບັນຊີ, ລະບົບ​ກວດກາ​ພາຍ​ໃນ,​ ລະບົບເຕັກໂນ​ໂລຊີ​ຂໍ້​ມູນ​ຂ່າວສານ, ການຝຶກອົບຮົມ ແລະ ການ​ລາຍ​ງານ​ທຸລະ​ກຳຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
5. ​ປຶກສາ​ຫາລື​ກ່ຽວກັບວຽກງານ AML/CFT ​ຮ່ວມ​ກັບຄະນະນຳທຸກລະດັບຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
6. ​ແນະ​ນຳ ​ແລະ ມີ​ຄຳ​ເຫັນ​ໃສ່​ນະ​ໂຍບາຍ, ລະບຽບການ​ ແລະ ນິຕິ​ກຳ​ອື່ນໆຂອງ​ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໃຫ້​ສອດຄ່ອງ​ກັບນິຕິ​ກຳ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ, ສຳນັກງານຂໍ້ມູນຕ້ານການຟອກເງິນ ​ແລະ ຄະນະກຳມະການແຫ່ງຊາດເພື່ອຕ້ານການຟອກເງິນ ແລະ ສະໜອງທຶນໃຫ້ແກ່ການກໍ່ການຮ້າຍ (ຄຕຟງ) ວາງ​ອອກ; 
7. ຕິດຕາມການຈັດຕັ້ງປະຕິບັດບັນດາຂໍ້ແນະນຳຕາ​ມທີ່​​ໄດ້ກໍານົດ​ໃນບົດບັນທຶກການລົງກວດກາທີ່​ໄດ້​ເຊັນ​ຮ່ວມ​ກັນ;
8. ຂໍ​ຂໍ້​ມູນເພີ່ມເຕີມໃນກໍລະນີຈຳເປັນ;
9. ພິຈາລະນາອອກມາດຕະການທາງບໍລິຫານຖ້າຫາກວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໃດໜຶ່ງ ບໍ່ປະຕິບັດຕາມກົດໝາຍ ແລະ ລະບຽບການຕ່າງໆຕາມຄວາມເໝາະສົມ;
10. ພິຈາລະນານຳສະເໜີຂັ້ນເທິງປົດຕຳແໜ່ງ ຜູ້ບໍ່ປະຕິບັດຕາມກົດໝາຍ, ລະບຽບການທີ່ກ່ຽວຂ້ອງ.

III. ຄຸນສົມບັດ ແລະ ຈັນຍາບັນຂອງຜູ້ກວດກາ
ຄຸນສົມບັດ ແລະ ຈັນຍາບັນຂອງຜູ້ກວດກາ ປະກອບມີ ດັ່ງນີ້:
1. ຜູ້ກວດກາຂອງ​ ສຕຟງສຄຄຊ ຕ້ອງ​ເປັນ​ຄົນ​ເຊື່ອມ​ຊຶມ ​ແລະ ​ເຊື່ອໝັ້ນຕໍ່​ແນວທາງ ຂອງຂັ້ນເທິງ, ພ້ອມ​ທັງ​ເປັນ​ເຈົ້າ​ການ​ໃນ​ການ​ປະຕິບັດ ຕາມແນວທາງນະໂຍບາຍຂອງພັກ, ກົດໝາຍ ແລະ ລະບຽບການຂອງລັດ;
2. ຜູ້ກວດກາຕ້ອງມີຄວາມຮູ້, ຄວາມສາມາດ ແລະ ປະສົບການສູງ ເພື່ອຮັບປະກັນວຽກງານກວດກາໃຫ້ໄດ້ຮັບຜົນດີ ດັ່ງ ນັ້ນ ຜູ້ກວດກາຕ້ອງມີການຍົກລະດັບ ແລະ ປັບປຸງຄວາມຮູ້, ຄວາມສາມາດຂອງຕົນ ຢ່າງຕໍ່ເນື່ອງທາງດ້ານເຕັກນິກການກວດກາ, ກົດໝາຍ, ຂໍ້ກຳນົດ ແລະ ກົດລະບຽບຕ່າງໆ;
3. ຜູ້​ກວດກາ​ຕ້ອງ​ປະຕິບັດໜ້າທີ່​ດ້ວຍ​ຄວາມ​ຮັບຜິດຊອບສູງ, ມີຄວາມອົດທົນປະຕິບັດໜ້າທີ່ໃຫ້ສໍາເລັດ ​ໂດຍ​ຖືຜົນ​ປະ​ໂຫຍ​ດຂອງ​ປະ​ເທດ​ຊາດ​ເປັນ​ສໍາຄັນ;
4. ຜູ້ກວດກາ​ຕ້ອງ​ປະຕິບັດໜ້າທີ່​ດ້ວຍ​ຄວາມ​ຊື່ສັດ ​ແລະ ທ່ຽງທໍາ, ຍຶດຖື​ຄວາມ​ຖືກຕ້ອງ​​ບົນ​ພື້ນຖານ​ລະບຽບຫຼັກການ;
5. ຜູ້ກວດກາ​ຕ້ອງ​ຮັກສາ​ຄວາມ​ລັບ​ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ຕົນໄດ້ຮັບກ່ອນ ແລະ ຫຼັງການລົງກວດກາ ແລະ ບໍ່​ເປີດ​ເຜີຍ​ຕໍ່ບຸກຄົນ​ພາຍ​ນອກ;
6. ຜູ້ກວດກາ​ຕ້ອງ​ໄດ້ຫຼີກລ້ຽງການສະ​ແດງ​ຄວາມ​ຄິດ​ເຫັນ​ຕໍ່ບຸກຄົນ​ພາຍ​ນອກ;
7. ຜູ້ກວດກາ​ຕ້ອງ​ເປັນ​ຄົນ​ກົງໄປກົງມາ, ມີ​ຄວາມ​ສາມາ​ດ​ໃນ​ການ​ວິ​ເຄາະ​ສະຖານະ​ການ​ໃດໜຶ່ງ, ມີ​ພິກ​ໄຫວ, ມີ​ສະຕິ​ລະ ວັງ​ຕົວ, ມີ​ຄວາມ​ຄ່ອງ​ແຄ້ວ​ໃນ​ການ​ປະຕິບັດ​ວຽກງານ, ຕ້ອງ​ຮູ້​ຖອດ​ຖອນ​ ​ແລະ ນໍາ​ໃຊ້​ຈາກ​ປະສົບ​ການ​ຕົວ​ຈິງ​ມາ​ພັດ ທະນາ​ວຽກງານ​ກວດກາ​ໃຫ້​ມີ​ປະສິດ​ທິພາ​ບຢູ່​ສະ​ເໜີ;
8. ຜູ້ກວດກາ​ຕ້ອງ​ມີທັດສະນະທີ່ຖືກຕ້ອງບໍ່ລຳອຽງ ຫຼື ບໍ່ຂຶ້ນ​ກັບ​ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່​ຕົນ​ເອງ​ກໍາລັງ​ກວດ ຫຼື ບໍ່ຂຶ້ນ​ກັບ​ຜູ້​​ໄດ້​ຮັບ​ຜົນ​ປະ​ໂຫຍ​ດອື່ນໆ; 
9. ຜູ້ກວດກາ​ຕ້ອງ​ມີ​ແບບ​ແຜນ​ວິທີ​ເຮັດ​ວຽກ​ແບບ​ລວມສູນປະຊາທິປະໄຕ, ປະສານ​ສົມທົບ ​ແລະ ​ເຮັດ​ວຽກ​ເປັນ​ທີ​ມງານ ໂດຍ​ມີ​ການລາຍງານ​ໃຫ້ກັບ​ຄະນະ​ຮັບຜິດຊອບ​ໃນ​ການ​ກວດກາ​ແຕ່​ລະ​ຄັ້ງ.

IV. ຂໍ້ຫ້າມຂອງຜູ້ກວດກາ
ຫ້າມຜູ້ກວດກາຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ມີພຶດຕິກໍາໃດໜຶ່ງ ຫຼື ທັງໝົດ ດັ່ງນີ້:
1. ມີພຶດຕິກໍາທີ່ຂັດກັບກົດໝາຍ ແລະ ລະບຽບການທີ່ກ່ຽວຂ້ອງກັບວຽກງານການຕ້ານ ສະກັດກັ້ນ ການຟອກເງິນ ແລະ ການສະໜອງທຶນໃຫ້ແກ່ການກໍ່ການຮ້າຍ;
2. ພົວພັນທຸກຮູບແບບ ຫຼື ໃຫ້ການຊ່ວຍເຫຼືອ ກັບຜູ້ຟອກເງິນ ແລະ ຜູ້ສະໜອງທຶນໃຫ້ແກ່ການກໍ່ການຮ້າຍ;
3. ​ນໍາ​ເອົາ​ຄວາມ​ລັບ​ທາງ​ລັດຖະການ, ຂໍ້​ມູນ​ຂ່າວສານ​ທາງ​ດ້ານ​ການ​ເງິນ ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທຸກ​ຢ່າງ​ທີ່​ຕົນ​​ໄດ້​ເຫັນ, ພົບ​ພໍ້, ​ໄດ້​ຍິນ ​ແລະ ອື່ນໆ ທີ່ຕົນໄດ້ຮັບກ່ອນ ແລະ ຫຼັງການລົງກວດກາ ​ໄປ​ເປີດ​ເຜີຍ​ຕໍ່ສາທາລະນະ ​ແລະ ບຸກຄົນ​ທີ່​ສາມ​ເປັນ​ເດັດຂາດ (ລວມທັງ​ສະມາ​ຊິກ ພາຍ​ໃນ​ຄອບຄົວ​ຂອງ​ຕົນ); 
4. ​ນໍາ​ເອົາ​ຂໍ້​ມູນ​ສ່ວນ​ຕົວ​ຂອງ​ບຸກຄົນ​ອື່ນ​ໄປ​ເປີດ​​ເຜີຍ ຫຼື ວິພາກ​ວິຈານ​ໃນ​ລັກສະນະ​ທີ່​ອາດ​ຈະ​ກໍ່​ໃຫ້​ເກີດ​ຄວາມເສຍຫາຍ​ ແກ່​ພະນັກງານ ຫຼື ພາກ​ລັດ​ ຂອງ​ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ​ໂດຍ​ສ່ວນ​ລວມ;
5. ​ສວຍ​ໃຊ້​ໜ້າທີ່ຕໍາແໜ່ງໄປ​ໃນ​ທາງ​ທີ່​ຜິດ ​ເພື່ອ​ສິດຜົນປະ​ໂຫຍ​ດສ່ວນ​ຕົວ, ຄອບຄົວ ​ແລະ ພັກ​ພວກ; 
6. ​ຮັບ​ສິນ​ຈ້າງ​ລາງວັນ ​ແລະ ສິ່ງ​ຂອງ​ອື່ນໆ ເຊັ່ນ: ​ເງິນ, ຂອງຂວັນ, ​ເຄື່ອງ​ຕ້ອນ, ​ເຄື່ອງ​ຝາກ ທີ່ອາດສົ່ງຜົນຕໍ່ການລະເມີດກົດຈັນຍາບັນຂອງຜູ້ກວດກາ;
7. ​ອະຄະຕິ​ຕໍ່ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ແລະ ພະນັກງານ​ທີ່​ກ່ຽວຂ້ອງ ​ໃນ​ເວລາ​ດໍາ​ເນີນ​ການ​ກວດກາ;
8. ຫຼິ້ນການ​ພະນັນທີ່ຜິດກົດໝາຍ, ​ເສບ​ຢາ​ເສບ​ຕິດ, ຫ້າມ​ພົວພັນ​ກັບ​ບັນດໍາ​ການ​ເຄື່ອນ​ໄຫວ​ຕ່າງໆ ທີ່​ເປັນ​ໄພ​ຕໍ່ສັງ ຄົມ, ຖ້າ​ເກີດ​ບັນຫາ ​ທີ່​ມີ​ຜົນ​ກະທົບຕໍ່​ວຽກງານ​ວິຊາ​ສະ​ເພາະ ​ຜູ່ກ່ຽວຈະ​ຕ້ອງ​ຮັບຜິດຊອບ​ໃນ​ທຸກ​ກໍລະນີ;
9. ມີພຶດຕິກໍາອື່ນທີ່ເປັນການລະເມີດ ກົດໝາຍ ແລະ ລະບຽບການທີ່ກ່ຽວຂ້ອງ.

V. ຂັ້ນຕອນການລົງກວດກາ ແລະ ໄລຍະເວລາຂອງການກວດກາ 
1. ການລົງກວດກາບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕ້ອງດໍາເນີນຕາມຂັ້ນຕອນ ດັ່ງນີ:
1) ຂັ້ນຕອນທີໜຶ່ງ: ການອອກຂໍຕົກລົງແຕ່ງຕັ້ງຄະນະກວດກາ;
2) ຂັ້ນຕອນທີສອງ: ການວາງແຜນກ່ອນການລົງກວດກາ;
3) ຂັ້ນຕອນທີສາມ: ການດໍາເນີນການກວດກາ;
4) ຂັ້ນຕອນທີສີ່: ການສະຫຼຸບຜົນການກວດກາ;
5) ຂັ້ນຕອນທີຫ້າ: ການລາຍງານຜົນການກວດກາ.
 
2. ການອອກຂໍ້ຕົກລົງແຕ່ງຕັ້ງຄະນະກວດກາ
ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ ເປັນຜູ້ອອກຂໍ້ຕົກລົງແຕ່ງຄັ້ງຄະນະກວດກາກັບທີ່ ຊຶ່ງປະກອບດ້ວຍພະນັກງານຈາກພະແນກທີ່ກ່ຽວຂ້ອງພາຍໃນ ສໍານັກງານຄະນະກໍາມະການຄຸ້ມຄອງຫຼັກຊັບ ແລະ ຜູ້ຕາງໜ້າຈາກພາກສ່ວນອື່ນທີ່ກ່ຽວຂ້ອງໃນກໍລະນີທີ່ເຫັນວ່າມີຄວາມຈໍາເປັນ.

3. ການວາງແຜນກ່ອນລົງກວດກາ
1) ກຳນົດເປົ້າໝາຍທີ່ຈະລົງກວດກາ (ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ);
2) ກຳນົດວັນເວລາຂອງການກວດກາ;
3) ກຳນົດຈຸດປະສົງຂອງການກວດກາ; 
4) ກໍານົດເນື້ອໃນຂອງການກວດກາ;
5) ເກັບກຳຂໍ້ມູນຈາກ ພະແນກວິເຄາະຂ່າວກອງ ສຳນັກງານຂໍ້ມູນຕ້ານການຟອກເງິນ ເຊັ່ນ: ທຸລະກຳທີ່ສົງໄສວ່າເປັນການຟອກເງິນ, ບົດລາຍງານການກວດກາພາຍໃນ ແລະ ພາຍນອກ (ໃນກໍລະນີມີ), ຂໍ້ມູນອື່ນໆທີ່ໄດ້ຮັບຈາກພາກສ່ວນຕ່າງໆ;
6) ກວດກາຄືນ ກ່ຽວກັບ ບົດລາຍງານການກວດກາໃນຄັ້ງຜ່ານມາ; 
7) ແຈ້ງການຫາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
8) ການແບ່ງຄວາມຮັບຜິດຊອບໃຫ້ແກ່ຄະນະກວດກາ.

4. ການດໍາເນີນການກວດກາ:  
1) ເຂົ້າພົບ ກັບຄະນະຜູ້ບໍລິຫານ ຫຼື ຄະນະອຳນວຍການ ຫຼື ພະນັກງານເກັບກຳຂໍ້ມູນ ແລະ ລາຍງານ ເພື່ອແຈ້ງຈຸດປະສົງຂອງການກວດກາ;
2) ເຮັດວຽກຮ່ວມກັບບັນດາພະແນກທີ່ກ່ຽວຂ້ອງພາຍໃນບໍລິສັດຫຼັກຊັບ;
3) ກວດກາ ບັນດານິຕິກຳ ແລະ ການແກ້ໄຂ ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕໍ່ກັບບົດແນະນຳການກວດກາໃນຄັ້ງຜ່ານມາ;
4) ເຮັດບົດບັນທຶກການກວດກາໃນແຕ່ລະວັນ;
5) ຈັດກອງປະຊຸມປຶກສາຫາລືພາຍໃນ ຄະນະກວດກາ ກໍລະນີເຫັນວ່າມີຄວາມຈໍາເປັນ;
6) ສະຫຼຸບ ແລະ ລາຍງານຜົນຂອງການລົງກວດກາ.

5. ການສະຫຼຸບຜົນການກວດກາ
ການສະຫຼຸບຜົນຂອງການກວດກາກັບທີ່ ຕ້ອງ​​ປະຕິບັດຕາມຂັ້ນຕອນ ແລະ ມີເນື້ອ​ໃນຕົ້ນຕໍ ດັ່ງນີ້:​
1) ສ້າງບົດ​ສະຫຼຸບການກວດກາ ໂດຍປະເມີນຕາມເນື້ອໃນກວດກາແຕ່ລະດ້ານ ລວມທັງ​ສະ​ເໜີ​ມາດຕະ​ການ ​ແລະ​ ວິທີ​ການ​ແກ້​ໄຂ ຕາມ​ລະບຽບກົດໝາຍ ​ໃຫ້​ສໍາ​ເລັດ​ພາຍ​ໃນກຳນົດ​ເວລາ ສິບ​ຫ້າ​ວັນ ນັບ​ແຕ່​ວັນ​ສໍາ​ເລັດ​ການ​ກວດກາ​ຕົວ​ຈິງ​ເປັນ​ຕົ້ນ​ໄປ;
2) ຄະນະ​ກວດກາ​ຕ້ອງ​ສົ່ງ​ບົດ​ສະຫຼຸບດັ່ງກ່າວ ​ໃຫ້​ເປົ້າ​ໝາຍ​ການ​ກວດກາເພື່ອປະກອບ​ຄຳ​ເຫັນ​ໃ​ຫ້ສຳ​ເລັດ​ພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນເປົ້າ​ໝາຍ​ການກວດ​ກາ​​ໄດ້ຮັບ​ບົດ​ສະຫຼຸບການ​ກວດກາ​ເປັນ​ຕົ້ນ​ໄປ;
3) ຄະນະ​ກວດກາ ​ແລະ ເປົ້າໝາຍການ​ກວດກາ ເປີດກອງປະຊຸມຮ່ວມກັນ​ ​ເພື່ອ​ຜ່ານບົດສະຫຼຸບການກວດ ກາ, ມີຄຳ​ເຫັນ ​ແລະ ​ຢັ້ງຢືນ ​ໃຫ້​ສຳ​ເລັດ​ພາຍ​ໃນ​ກຳນົດ​ເວລາ ຫ້າ​ວັນ ນັບ​ແຕ່​ວັນ​ເປົ້າ​ໝາຍ​ການ​ກວດກາ​ສຳ​ເລັດ​ການ​ປະກອບ​ຄຳ​ເຫັນ​ເປັນຕົ້ນ​ໄປ; 
4) ຫົວໜ້າ ຄະນະ​ກວດກາ ແລະ ຄະນະອຳນວຍການ ຂອງ​​ເປົ້າໝາຍການກວດກາ ​ຕ້ອງລົງ​ລາຍ​ເຊັນ​ໃສ່​ບົດ​ສະຫຼຸບການກວດກາພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນ​ສິ້ນ​ສຸດການເປີດກອງປະຊຸມຮ່ວມກັບ​ເປົ້າ ໝາຍການ​ກວດກາ​ເປັນ​ຕົ້ນ​ໄປ. 
ບົດສະຫຼຸບຜົນຂອງການກວດກາ ຕ້ອງສຳເລັດພາຍໃນກຳນົດເວລາ ສາມສິບວັນ ນັບແຕ່ວັນສຳເລັດການກວດກາຕົວຈິງເປັນຕົ້ນໄປ.

6. ການລາຍງານຜົນການກວດກາ
ການຂຽນບົດລາຍງານການກວດກາ ໃຫ້ປະຕິບັດຕາມເນື້ອໃນ ທີ່ໄດ້ກໍານົດໄວ້ໃນ ຂໍ້ VIII ຂອງຄູ່ມືສະບັບນີ້ ພາຍຫຼັງ ຄະນະ​ກວດກາ ແລະ ຜູ້ອຳນວຍການ​ເປົ້າໝາຍ​ການກວດກາ ​ໄດ້ລົງ​ລາຍ​ເຊັນ​ໃສ່​ບົດ​ສະຫຼຸບຜົນຂອງການກວດກາແລ້ວ ຕ້ອງ​ສົ່ງບົດສະຫຼຸບດັ່ງກ່າວ ໃຫ້ ຫົວໜ້າ​ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ທັນທີ ພ້ອມທັງຄັດ​ຕິດເອກະສານ, ຂໍ້​ມູນ, ບົດ​ບັນທຶກ ແລະ ຫຼັກຖານ​ຕ່າງໆ ທີ່​ໄດ້​ກວດກາ​.

VI. ຮູບແບບ ແລະ ວິທີການກວດກາ
1. ຮູບແບບການກວດກາ
ການ​ກວດກາວຽກງ​ງານ​ AML/CFT ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ມີ​ ສາມ ຮູບ​ແບບ​ດັ່ງ​ນີ້:
1) ກວດກາແບບປົກກະຕິ: ແມ່ນການ​ກວດກາ​ທີ່​ດຳ​ເນີນ​ໄປ​ຕາມ​ແຜນການ​ຢ່າງ​ເປັນ​ປະຈຳ ​ແລະ ມີ​ກຳນົດ​ເວລາ ຢ່າງ​ແນ່ນອນ; 
2) ກວດກາໂດຍມີການແຈ້ງໃຫ້ຮູ້ລ່ວງໜ້າ: ​ແມ່ນການ​ກວດກາ​ນອກແຜນເມື່ອເຫັນວ່າມີຄວາມຈຳເປັນ ຊຶ່ງແຈ້ງ ໃຫ້ຜູ່ຖືກກວດກາຊາບລ່ວງໜ້າ;
3) ການກວດກາແບບສຸກເສີນ: ແມ່ນການ​ກວດກາ​ໂດຍ​ຮີບ​ດ່ວນ ຊຶ່ງ​ບໍ່​ໄດ້​ແຈ້ງ​ໃຫ້ຜູ່ຖືກກວດກາຊາບ​ລ່ວງ​ໜ້າ.



2. ວິທີການກວດກາ
ຜູ້ກວດ​ກາຈະຕ້ອງໄດ້​ສຳພາດພະນັກງານທີ່ກ່ຽວຂ້ອງຂອງບໍລິສັດຫຼັກຊັບ ​ຫຼື ບໍລິສັດບໍລິຫານກອງທຶນເພື່ອການລົງທຶນ ແລະ ສຸ່ມ​ກວດ​ລາຍການ​ຕ່າງໆ ​ເຊັ່ນ: ການໃຫ້ບໍລິການ, ການປະເມີນຄວາມສ່ຽງ, ການ​ແບ່ງ​ລະ​ດັບ​ຄວາມສ່ຽງຂອງ​ລູກ​ຄ້າ, ລາຍ​ງານ​ປະ​ຈຳ​ວັນ, ລາຍ​ງານ​ທຸ ລະ​ກຳ​ຕ່າງໆ ໂດຍ​ສະ​ເພາະ​ທຸລະ​ກຳ​ທີ່​ສົງ​ໄສວ່າເປັນການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ ແລະ ຕິດຕາມ​ລາຍການ​ທີ່​ສົງ​​ໄສ​ຕ່າງໆ ທີ່​ພົບ​​ເຫັນ​ໃນການກວດ​ກາເປັນຕົ້ນ.

VII. ລາຍລະອຽດຂອງການກວດກາ
ຜູ່​ກວດ​ກາຕ້ອງຮັບປະກັນວ່າ ຫົວໜ່ວຍທີມີໜ້າທີ່ລາຍງານ ໄດ້ປະຕິບັດຕາມມາດຕະຖານ ແລະ ເງື່ອນໄຂ ໂດຍສອດຄ່ອງກັບລະບຽບ, ກົດໝາຍວ່າດ້ວຍ AML/CFT ດັ່ງລຸ່ມນີ້:
1. ​ການກວດກາ ການສ້າງແຜນງານຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ AML/CFT. 
ຜູ້​ກວດ​ກາ​ຕ້ອງກວດກາເບິ່ງ​ວ່າ ​​ນະ​ໂຍບາຍ, ຂັ້ນຕອນການດໍາເນີນງານ ຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ກ່ຽວກັບວຽກງານ AML/CFT ມີຄວາມພຽງພໍ, ຄົບຖ້ວນ ແລະ ສອດຄ່ອງກັບກົດໝາຍວ່າດ້ວຍ AML/CFT ແລະ ນິຕິກໍາອື່ນໆ ທີ່ກ່ຽວຂ້ອງທີ່ກ່ຽວຂ້ອງ ແລ້ວບໍ່?;

2. ການແຕ່ງຕັ້ງພະນັກງານເກັບກຳຂໍ້ມູນ ແລະ ລາຍງານ.
1) ໜ່ວຍງານທີ່ຮັບຜິດຊອບການປະຕິບັດການດ້ານ  AML/CFT.
ຜູ້ກວດກາຈະຕ້ອງກວດກາ ເບິ່ງວ່າບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນໄດ້ມີການຈັດຕັ້ງໜ່ວຍງານທີ່ເຮັດວຽກ AML/CFT ຫຼື ຂະແໜງ AML/CFT ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໃຫ້ເປັນໄປຕາມລະບຽບ, ນະໂຍບາຍຂອງ ສຳນັກງານຄະນະກຳມະການຄຸ້ມຄອງຫຼັກຊັບ, ສຳນັກງານຂໍ້ມູນຕ້ານການຟອກເງິນ ແລະ ຄຕຟງ ວາງອອກ.
2)  ພະນັກງານເກັບກຳຂໍ້ມູນ ແລະ ລາຍງານ. 
ຜູ້ກວດກາຈະຕ້ອງກວດກາເບິ່ງວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການ ແຕ່ງຕັ້ງພະນັກງານເກັບກໍາຂໍ້ມູນ ແລະ ລາຍງານ ທີ່ມີມາດຖານ ແລະ ເງື່ອນໄຂ ສອດຄ່ອງກັບບັນດາຂໍ້ກໍານົດກົດໝາຍທີ່ກ່ຽວຂ້ອງ ເພື່ອຮັບຜິດຊອບວຽກງານ, ລະບຽບ AML/CFT ພາຍໃນ ບໍລິສັດຫຼັກຊັບ ຫຼື ບໍລິສັດ ບໍລິຫານກອງທຶນເພື່ອການລົງທຶນ ຂອງຕົນ ໂດຍມີການຮັບຮອງຈາກສະພາບໍລິຫານ ແລະ ຕ້ອງສ້າງແຜນງານ ການຈັດຕັ້ງປະຕິບັດ ດັ່ງນີ້:
1. ນະໂຍບາຍ, ຂັ້ນຕອນການດໍາເນີນງານ ແລະ ການຕິດຕາມກວດກາພາຍໃນ ຂັ້ນຕອນໃນການເລືອກເຟັ້ນຮັບເອົາພະນັກງານທີ່ໄດ້ມາດຕະຖານ;
2. ຮັບປະກັນ​ການຈັດ​ຕັ້ງ​ປະຕິບັດ​ເງື່ອນ​ໄຂ​ຕ່າງໆ​ກ່ຽວກັບ​ວຽກງານ AML/CFT ພາຍ​ໃນ​ສຳນັກງານຄະນະກຳມະການຄຸ້ມຄອງຫຼັກຊັບບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຂອງຕົນ;
3. ຂັ້ນ​ຕອນ​ການ​ລາຍ​ງານ​ທຸລະ​ກຳ​ທີ່​ສົງ​ໄສ​ວ່າ​ເປັນ​ການ​ຟ​ອກ​ເງິນ ​ແລະ ການ​ສະໜອງ​ທຶນ​ໃຫ້​ແກ່​ການ​ກໍ່​ການ​ຮ້າຍ ​ໃຫ້ມີ​ຄວາມ​ປອດ​ໄພ ​ແລະ ​ເກັບ​ຂໍ້​ມູນໄວ້​ຢ່າງ​ເປັນຄວາມ​ລັບ;
4. ຮັບປະກັນ​ໃຫ້​ບັນດາ​ພະນັກງານ​ມີ​ຄວາມ​ຮັບຮູ້​ ​ແລະ ຈັດ​ຕັ້ງ​ປະຕິບັດ​ມາດ​ຕະການ​ກ່ຽວກັບ​ວຽກງານ AML/ CFT​;
5. ຕິດຕາມຮອບດ້ານ​ບັນດາ​ການ​ເຄື່ອນ​ໄຫ​ວທຸ​ລະກຳ​ຂອງ​ລູກ​ຄ້າ​ເພື່ອ​​ເຝົ້າ​ລະວັງ ​ແລະ ຄົ້ນ​ຫາ​ທຸລະ​ກຳ​ທີ່​ສົງ​ໄສວ່າ​ ເປັນ​ການ​ຟ​ອກ​ເງິນ ​ແລະ ການສະໜອງ​ທຶນ​ໃຫ້​ແກ່ການກໍ່​ກາ​ນຮ້າຍ;
6. ​ປະສານ​ງານ​ລະຫວ່າງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕົນ ​ແລະ ສຳນັກງານຄະນະກຳມະການຄຸ້ມຄອງຫຼັກຊັບ.

3) ການ​ປະສານ​ງານ​ລະ​ຫວ່າງ​ໜວ່ຍ​ງານ​ບໍລິການ​ລູກ​ຄ້າ ​ແລະ ພະນັກງານເກັບກຳຂໍ້ມູນ ແລະ ລາຍງານ.
	ຜູ້ກວດກາຈະຕ້ອງເອົາໃຈໃສ່ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການປະສານງານລະຫວ່າງ ພະນັກງານເກັບກໍາຂໍ້ມູນ ແລະ ລາຍງານ ກ່ຽວກັບການປະຕິບັດງານກ່ຽວກັບປະຕິບັດຂອງໜ່ວຍງານບໍລິການເປັນຕົ້ນ ຊື້-ຂາຍ ຮຸ້ນ ຂອງຕົນໂດຍຕ້ອງໄດ້ກໍານົດໄວ້ໃນນະໂຍບາຍ, ລະບຽບການພາຍໃນຂອງຕົນແລ້ວນໍາໄປສ້າງເປັນຄູ່ມືການປະຕິບັດວຽກງານ ຢ່າງເປັນລາຍລັກອັກສອນ ແລະ ຮັບປະກັນໃຫ້ພະນັກງານທີ່ກ່ຽວຂ້ອງຮັບຮູ້ ໄດ້ທົ່ວເຖິງ.

3. ການກວດກາ ການປະຕິບັດຫຼັກການປະເມີນ ແລະ ການບໍລິຫານຄວາມສ່ຽງ. 
· [bookmark: _Hlk93583937]	ຜູ້ກວດກາຈະຕ້ອງກວດກາ ຈະຕ້ອງໄດ້ກວດກາ ການປັບປຸງຫຼັກການປະເມີນ ແລະ ການບໍລິຫານຄວາມສ່ຽງຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ວ່າມີຄວາມຖືກຕ້ອງ ແລະ ສອດຄ່ອງກັບສະພາບຄວາມສ່ຽງໃນແຕ່ລະໄລຍະ;
· ຜູ້ກວດກາຈະຕ້ອງກວດກາ ການກໍານົດຂັ້ນຕອນ​ການ​ປະຕິບັດ ​ແລະ ມາດ​ຕະການ​ໃນ​ການ​ຫຼຸດຜ່ອນ​ຄວາມ​ສ່ຽງກໍລະນີ​ທີ່​ ບໍລິສັດຫຼັກຊັບ ​ຫຼື ບໍລິສັດບໍລິຫານກອງທຶນເພື່ອການລົງທຶນ ໃຊ້​ຜູ້​ແນະນຳ ຫຼື ຕົວ​ກາງ ໃນ​ການ​ຕິດຕໍ່ກັບ​ລູກ​ຄ້າ ຫຼື ກໍລະນີ​ທີ່​ລູກ​ຄ້າ​ບໍ່​ໄດ້​ຕິດຕໍ່ກັບ​ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ​ ໂດຍ​ກົງ;
· ຜູ້ກວດກາຈະຕ້ອງກວດກາ ຈະຕ້ອງໄດ້ກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ວ່າມີການກຳນົດໄລຍະເວລາ ໃນການປະເມີນ ແລະ ການບໍລິຫານຄວາມສ່ຽງ ໃນກຳນົດເວລາທີ່ເໝາະສົມ. 
	 

4. ການກວດກາ ການປະຕິບັດຕາມຫຼັກການຊອກຮູ້ລູກຄ້າ (KYC-CDD). 
		ຜູ້ກວດກາຈະຕ້ອງກວດກາເບິ່ງ ວິທີການປະຕິບັດສໍາລັບການຊອກຮູ້ລູກຄ້າ (Know your Customer-KYC)ເພື່ອໃຫ້ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຫຼຸດຜ່ອນຄວາມສ່ຽງຈາກການຕົກເປັນເຄື່ອງມືຂອງການຟອກເງິນ ແລະ ສະໜອງທຶນໃຫ້ແກ່ການກໍ່ການຮ້າຍ  ໃນເວລາທີ່ລູກຄ້າຂໍເຮັດທຸລະກຳລູກຄ້າໃໝ່ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ຮັບບໍລິການ ຕ້ອງໄດ້ມີການຊອກຮູ້ລູກຄ້າໂດຍການສໍາພາດ ແລະ ຂໍເອກະສານສະແດງຕົນເພື່ອນໍາຂໍ້ມູນມາຈັດລະດັບຄວາມສຽງຂອງລູກຄ້າ ຄວນພິຈາລະນາວ່າ ຜູ້ກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ກໍານົດແນວທາງປະຕິບັດສໍາລັບການເຮັດທຸລະກໍາກັບລູກຄ້າທີ່ມີຄວາມສ່ຽງເປັນຕົ້ນ:
· ມີ​ມາດຖານ​ການສະ​ແດງ​ຕົນ​ຂ​ອງລູກ​ຄ້າ (KYC) ທີ່​ສອດຄ່ອງ​ກັບ​ກົດໝາຍ ​ແລະ ນິຕິກຳ​ຂອງ​ຜູ້ຄຸ້ມ​ຄອງທັງ​ພາຍໃນ​ປະ​ເທດ ​ແລະ ຕ່າງ​ປະ​ເທດ;
· ມີ​ຂະ​ບວນ​ກາ​ນ​ໃນ​ການ​ປະ​ເມີນ​ຄວາມສ່ຽງກໍລະນີ​ເລີ່​ມ​ເຮັດ​ທຸລະ​ກຳກັບ​ລູກ​ຄ້າ​ລາຍ​​ໃໝ່;
· ຮັບ​ຂໍ້​ມູນ​​ ​ແລະ ຊອກ​ຮູ້​ລູກ​ຄ້າ​ຢ່າງ​ພຽງພໍ​ສອດ​ຄ່ອງ​ກັບ​ລະດັບ​ຄວາມ​ສ່ຽງຂອງ​ລູກ​ຄ້າ;
· ​ມີ​ຂັ້ນຕອນ​ໃນ​ການ​ຕິດຕາມ ​ແລະ ບໍລິຫານ​ບັນ​ຊີລູກ​ຄ້າ​ໃໝ່ທີ່​ພຽງພໍ ​ແລະ ສອດ​ຄ່ອງ​ກັບລະດັບ​ຄວາມ​ສ່ຽງຂອງ​ລູກ​ຄ້າ​ແຕ່​ລະ​ກຸ່ມ;
· ມີ​ຂະ​ບວນການ​​ໃນ​ການກວດ​ກາ​ລາຍລະອຽດ​ຂອງ​ລູກ​ຄ້າ​ ທີ່​ອາດ​ຈະ​ມີ​ລາຍ​ຊື່​ປະກົດ​ໃນ​ຖານ​ຂໍ້​ມູນ​ຂອງ​ຕົນ ແລະ​ ຕາມ​ແຈ້ງ​ການ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ, ສຳນັກງານຂໍ້ມູນຕ້ານການຟອກເງິນ ​ແລະ ພາກສ່ວນ​ທີ່​ກ່ຽວຂ້ອງ.

5. [bookmark: _Hlk96503693]ກວດກາເບິ່ງ ວິທີການປະຕິບັດສຳ​ຫຼັບການເພີ່ມທະວີເອົາໃຈໃສ່ລູກ​ຄ້າ​ (Customer Due Dilligence for Insurance Securities CDD).
		ຜູ້​ກວດ​ກາ​ຈະຕ້ອງປະ​ເມີນ​ວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້​ສ້າງ​ຄູ່ມືໃນ​ການເກັບກຳຂໍ້ມູນລະອຽດກ່ຽວກັບ​ລູກ​ຄ້າ​ດັ່ງ​ນີ້:
· ປັດ​​​ໄຈ​ຕ່າງໆ​ເຊັ່ນ: ປະຫວັດ​ຂອງ​ລູກ​ຄ້າ, ປະ​ເທດ​ທີ່​ຕັ້ງ​ພູມລຳ​ເນົາຢູ່, ສະຖາ​ນະພາບ​ທາງ​ສັງຄົມ, ​ບັນຊີ​ທີ່​ກ່ຽວຂ້ອງ​ກັບ​ທຸ​ລະກຳ, ປະ​ເພດ​ທຸລະ​ກຳ ​ແລະ ​ເຄື່ອງມື​ຊີ້ບອກ​ຄວາ​ມສ່ຽງອື່ນໆ ຈະ​ຕ້ອງ​ນຳ​ມາ​ພິຈາລະນາ​ປະກອບຕື່ມ ​ເພື່ອ​ເປັນ​ຂໍ້​ມູນ;
· ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຈຳ​​ເປັນ​ຕ້ອງ​ໄດ້​ມີ​ການກວດ​ກາ​ເພີ່​ມ​ເຕີມ​ຕໍ່ບຸກຄົນ ທີ່​ມີ​ຖານະ​​ການ​ເງິນ​ດີ ​ແຕ່​ມີແຫຼ່ງ ທີ່​ມາບໍ່ຈະ​ແຈ້ງ, ລູກ​ຄ້າ​ທີ່ບໍ່​ມີ​ຂໍ້ມູນຕິດຕໍ່ຊັດ​ເຈນ ຫຼື ລູກ​ຄ້າ​ທີ່​ມີ​ຄວາມ​ສ່ຽງອື່ນໆ; 
· ສໍາລັບລູກຄ້າທີ່ມີສະຖານະພາບທາງການເມືອງ (PEPs) ທີ່ມາໃຊ້ບໍລິການຢູ່ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຈະຕ້ອງໄດ້ເອົາໃຈໃສ່ເປັນພິເສດ ໂດຍສະເພາະຜູ້ບໍລິການດ້ານໜ້າຈະຕ້ອງລາຍງານໃຫ້ແກ່ຜູ້ບໍລິຫານລະດັບສູງຮັບຊາບ.
· ຜູ້ກວດກາຈະຕ້ອງເບິ່ງວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການທົບທວນຄືນລູກຄ້າທີ່ມາໃຊ້ບໍລິການກັບຕົນໃນທຸກໆ 3 ເດືອນ (3 ເດືອນກ່ອນໜ້ານີ້) ແລະ ມາເຖິງປະຈຸບັນແມ່ນມີການປ່ຽນແປງຖານະພາບບໍ່ ໂດຍອີງໃສ່ການກວດກາທາງດ້ານເອກະເລັກໂທນິກ (Word Check One).


6. ການກວດກາ ການສ້າງຄູ່ມື ຫຼື ຂັ້ນຕອນການປະຕິບັດງານຂອງ  ໜ່ວຍງານບໍລິການລູກຄ້າ. 
	ຜູ້ກວດກາຈະຕ້ອງພິຈາລະນາວ່າ ຄູ່ມື ຫຼື ຂັ້ນຕອນການປະຕິບັດງານຂອງໜ່ວຍງານບໍລິການລູກຄ້າ ຂອງບໍລິສັດ ຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ແມ່ນມີຄວາມສອດຄ່ອງກັບບັນດານິຕິກຳຂອງ ສຳນັກງານຄະນະກຳມະການຄຸ້ມຄອງຫຼັກຊັບ, ສຳນັກງານຂໍ້ມູນຕ້ານການຟອກເງິນ ແລະ ຄຕຟງ ວາງອອກ ແລະ ມີການເຜີຍແຜ່ໃຫ້ ພະນັກງານທີ່ກ່ຽວຂ້ອງໃນການບໍລິການລູກຄ້າມີຄວາມຮັບຮູ້ ແລະ ເຂົ້າໃຈ ເພື່ອໝູນໃຊ້ເຂົ້າໃນການຈັດຕັ້ງປະຕິບັດຕົວຈິງ ກ່ຽວກັບວຽກງານ AML/CFT ໃນການເຮັດທຸລະກໍາທັງລູກຄ້າເກົ່າ ແລະ ໃໝ່. ສຳລັບຄູ່ມືດັ່ງກ່າວແມ່ນຈະຕ້ອງນໍາໃຊ້ ເພື່ອໃຫ້ມີຄວາມເຂົ້າໃຈ ແລະ ສາມາດຈັດຕັ້ງປະຕິບັດໃຫ້ມີຄວາມສອດຄ່ອງ

7. ການກວດກາ ການບໍລິຫານຂໍ້ມູນ​ຂ່າວສານ (MIS) ແລະ ໂປຣແກຼມການກຳນົດລູກຄ້າ (CIP).
1) ກວດກາເບິ່ງ ລະບົບບໍລິຫານ ດ້ານ​ເຕັກ​ໂນ​ໂລຊີ​ຂໍ້​ມູນ​ຂ່າວສານ (MIS System)
	ຜູ້ກວດກາຈະຕ້ອງພິຈາລະນາວ່າ ຄູ່ມື ຫຼື ຂັ້ນຕອນການປະຕິບັດງານຂອງໜ່ວຍງານບໍລິການລູກຄ້າ ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ແມ່ນມີລະບົບການປະຕິບັດງານດ້ານເຕັກໂນໂລຊີ ຂໍ້ມູນຂ່າວສານ ຫຼື ບໍ່ ແລະ ຜູ່ກວດກາຕ້ອງພິຈາລະນາວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ດໍາເນີນການດັ່ງລຸ່ມນີ້: 
· ກວດກາຂັ້ນຕອນການເຊື່ອມໂຍງລະບົບຄອມພີວເຕີຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ກັບລະບົບຄອມພີວເຕີຂອງ ສຕຟງ;
· ດໍາເນີນການກວດກາ ລະບົບການຮັກສາຄວາມປອດໄພໃນລະຫວ່າງການຮັບ-ສົ່ງຂໍ້ມູນພາຍໃນ ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ລວມເຖິງຄວາມຖືກຕ້ອງຂອງຂໍ້ມູນກ່ອນທີ່ຈະສົ່ງຕໍ່ໃຫ້ພາກສ່ວນອື່ນທີ່ກ່ຽວຂ້ອງ;
· ປະເມີນວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ກວດກາ ຫຼື ຄົ້ນຫາ ລາຍການທຸລະກໍາທີ່ຜິດປົກກະຕິ ຫຼື ສົງໄສ ເຊັ່ນ: ການກໍານົດເພດານຍອດເງິນ ໃນແຕ່ລະລະດັບຕ່າງໆ ລວມເຖິງການເຝົ້າລະວັງເປັນພິເສດ ສໍາລັບບັນຊີທີ່ມີຄວາມສ່ຽງສູງເປັນຕົ້ນ;
· ປະເມີນວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ມີລະບົບການກວດກາລາຍຊື່ລູກຄ້າທັງເກົ່າ ແລະ ໃໝ່ ກັບແຈ້ງການຂອງ ສຕຟງ ກ່ຽວກັບລາຍຊື່ຜູ້ກໍ່ການຮ້າຍ ຫຼື ບຸກຄົນຕ້ອງສົງໄສທີ່ທາງພາກສ່ວນກ່ຽວຂ້ອງໄດ້ແຈ້ງຢ່າງຕໍ່ເນື່ອງ;
· ປະເມີນວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ມີລະບົບທີ່ສາມາດເຊື່ອມໂຍງຂໍ້ມູນການເຮັດທຸລະກໍາລະຫວ່າງສາຂາ ເພື່ອກວດກາ ແລະ ຕິດຕາມການເຮັດທຸລະກໍາຂອງລູກຄ້າ.

2) ການກວດກາການລາຍງານທຸລະກຳທາງດ້ານ ເອເລັກໂຕຣນິກ.
ຜູ້ກວດກາຈະຕ້ອງໄດ້ກວດກາເບິ່ງວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ລາຍງານທຸລະກໍາຕ່າງໆ ໃຫ້ແກ່ ສຕຟງ ເຊັ່ນ: ລາຍງານທຸລະກໍາເງິນສົດທີ່ມີມູນຄ່າເກີນກໍານົດ 100.000.000 (ໜຶ່ງຮ້ອຍລ້ານກີບ), ລາຍງານທຸລະກໍາທີ່ໜ້າສົງໄສວ່າເປັນການຟອກເງິນ ຫຼື ການສະໜອງທຶນໃຫ້ແກ່ການກໍ່ການຮ້າຍ, ລາຍງານເງິນສົດ ແລະ ເຄື່ອງມືທາງດ້ານການເງິນ ທີ່ມີມູນຄ່າທຽບເທົ່າ 100.000.000 (ໜຶ່ງຮ້ອຍລ້ານກີບ) ແລະ ສະຫຼຸບການລາຍງານ.

8. ການກວດກາ ການພົວພັນກັບບຸກຄົນທີ່ມີສະຖານະພາບທາງການເມືອງ. 
	ຕ້ອງມີການເພີ່ມທະວີຄວາມເອົາໃສ່ໃນການດຳເນີນການຊອກຮູ້ລູກຄ້າ ແລະ ການເກັບຮັກສາຂໍ້ມູນຂອງລູກຄ້າ ທີ່ມີສະຖານະພາບທາງດ້ານການເມືອງ ທີ່ເປັນບຸກ ຄົນພາຍໃນປະເທດ ແລະ ຕ່າງປະເທດ ລວມໄປເຖິງຍາດຕິພີ່ນ້ອງ, ບຸກຄົນທີ່ມີສາຍພົວພັນໃກ້ຊິດກັບບຸກຄົນດັ່ງກ່າວ.
 
9. ການກວດກາ ການລາຍງານທຸລະກຳທີ່ສົງໄສ (STR). 
	ຕ້ອງມີການກໍານົດຂັ້ນ​ຕອນການ​ເຮັດ​ລາຍ​ງານ​ທຸລະ​ກຳ​ທີ່​ຜິດ​ປົກກະຕິ ຫຼື ສົງ​​ໄສວ່າເປັນການຟອກເງິນ​ ແລະ ການສະໜອງທຶນໃຫ້ແກ່ການກໍ່ການຮ້າຍ ເພື່ອ​ສະ​ເໜີຜູ້​ບໍລິຫານ ພິຈາລະນາ​ແລ້ວສົ່ງໃຫ້ ສຕຟງ;

10. ການກວດກາ ການລາຍງານທຸລະກຳເງິນສົດ ທີ່ມີມູນຄ່າເກີນກຳນົດ (CTR). 
	ຕ້ອງມີການເກັບຮັກສາຂໍ້ມູນທຸກໆທຸລະກຳທີ່ເປັນເງິນສົດ ທັງສະກຸນເງິນກີບ ແລະ ເງິນຕາຕ່າງປະເທດປະກອບດ້ວຍ: ການໂອນ ຫຼື ເພື່ອດໍາເນີນທຸລະກໍາໃດໜຶ່ງ ຜ່ານລະບົບທີ່ ເປັນ​ເງິນສົດ. ທຸລະ​ກຳ​ເງິນສົດ​ ທີ່​ມີ​ມູນຄ່າເກີນກໍານົດ ​ແມ່ນການດໍາເນີນ​ທຸລະ​ກຳເງິນສົດ ທີ່​ມີ​ມູນ​ຄ່າທຽບ​ເທົ່າ 100.000.000 ກີບ (ໜຶ່ງຮ້ອຍລ້ານກີບ) ຂຶ້ນໄປ​ ແລະ ຕ້ອງໄດ້ສົ່ງລາຍງານທຸລະ​ກຳ​ເງິນສົດ​ ທີ່​ມີ​ມູນຄ່າເກີນກໍານົດ ໃຫ້ ສຕຟງ ທຸກໆ 30 ວັນລັດຖະການ;


11. ການກວດກາ ການເກັບຮັກສາຂໍ້ມູນ.
	ຕ້ອງມີການ​ເກັບ​ຮັກ​ສາ​ຂໍ້​ມູນການສະ​ແດງຕົວ​ຂ​ອງລູກ​ຄ້າໃຫ້ກົງ​ກັບ​ຄວາມ​ເປັນ​ຈິງ​ໃນ​ປະຈຸ​ບັນ, ມີ​ການ​ສອບ​ຖາມ​ຂໍ້​ມູນ​ດັ່ງ​ກ່າວ ແລະ ຕ້ອງເກັບຮັກສາຂໍ້ມູນໄວ້ຢ່າງໜ້ອຍ 10 ປີ ນັບແຕ່ມື້ບັນຊີຖືກປິດ ແລະ ເມື່ອຄົບຕາມກຳນົດເວລາແມ່ນສາມາດທຳລາຍຖິ້ມໄດ້;

12. ການກວດກາ ວຽກງານຈັດຝຶກ​ອົບຮົມຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ 
· ຜູ້ກວດກາ​ຈະຕ້ອງໄດ້ກວດກາເບິ່ງວ່າ ບໍລິສັດຫຼັກຊັບ ​ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້​ມີ​ການຈັດຝຶກ​ອົບຮົມ​ໃຫ້​ພະນັກງານ ກ່ຽວ​ກັບ​ ລະບຽບ, ກົດໝາຍ​ຕະຫຼອດ​ເຖິງ​ນະ​ໂຍບາຍ ​ແລະ ຂັ້ນ​ຕອນ​ຕ່າງໆ​ ກ່ຽວ​ກັບວຽກງານ AML/CFT ຢ່າງຕໍ່ເນື່ອງ ໂດຍມີການປັບປຸງເນື້ອໃນໃຫ້ສອດຄ່ອງກັບກົດໝາຍ ແລະ ລະບຽບຕ່າງໆ ເພື່ອໃຫ້ເນື້ອໃນມີຄວາມທັນສະໄໝຢູ່ເລື້ອຍໆ ນອກຈາກນີ້ເນື້ອໃນຂອງການຝຶກອົບຮົມຕ້ອງ​ໃຫ້​ຮູ້​ໄດ້ເຖິງວິທີການຟອກເງິນ​ ​ແລະ ການ​ສະໜອງ​ທຶນ​ໃຫ້​ແກ່​ການ​ກໍ່​ການ​ຮ້າຍ​ ໃນຮູບແບບໃໝ່ໆ ​ ແລະ ມີການຍົກຕົວຢ່າງ​ເພື່ອໃຫ້ພະນັກງານມີໂອກາດຮຽນຮູ້ກໍລະນີສຶກສາ ​ແລະ ໃຫ້ສາມາດ​ເຂົ້າ​ໃຈ​​ເຖິງ​ຄວາມ​ສຳຄັນ​ຂອງການຝຶກອົບຮົມກ່ຽວກັບວຽກ​ງານ AML/CFT.
· ຜູ້ກວດກາຈະຕ້ອງໄດ້ກວດກາເບິ່ງວ່າ ຜູ້ເຂົ້າຮ່ວມຝືກອົບຮົມແຕ່ລະຄັ້ງມີການຈັດລຽງບຸລິມະສິດຄືແນວໃດເຊັ່້ນ:
· ຜູ້ຄຸ້ມຄອງ ແລະ ຜູ້ບໍລິຫານ;
· ພະນັກງານໃໝ່;
· ພະນັກງານດ່ານໜ້າ;
· ພະນັກງານຮັບລູກຄ້າລາຍໃໝ່;


13. ການກວດກາພາຍໃນ.
ຜູ້ກວດກາຈະຕ້ອງປະ​ເມີນ​ການ​ປະຕິບັດ​ວຽກ​ງານ AML/CFT ຂອງ​ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ເປັນ​ໄປຕາມ​ນິຕິ​ກຳຕ່າງໆ​ທີ່​ກ່ຽວຂ້ອງ​ ​ດັ່ງ​ຕໍ່​ໄປ​ນີ້: 
· ຜູ້ກວດກາຈະຕ້ອງກວດກາເບິ່ງວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການ​ກຳ​ນົດ​ແຜນການ​ກວດ​ກາ​ຢ່າງ​ຊັດ​ເຈນ​ໃນ​ແຕ່ລະ​ປີ ​ແລະ​ ໄດ້​ຮັບ​ອະນຸມັດ​ຢ່າງ​ຖື​ກຕ້ອງສຳລັບ​ຂອບເຂດ​ ຫຼື ​ເນື້ອ​​ໃນທີ່​ກວດ​ກາ​ວ່າ​ໄດ້​ມີ​ການ​ກຳນົດ​ຫົວ​ຂໍ້​ຂອງ​ການ​ປະ​ເມີ​ນດ້ານວຽກ​ງານ AML/CFT ​ໄວ້​ໃນ​ການກວດກາ​ປະຈຳ​ປີ ຫຼື ບໍ່ ​ເຊັ່ນ: ຈຳນວນລູກ​ຄ້າ​ທີ່​ໄດ້​ຮັບ​ການ​ກວດກາ​ ແລະ ການກວດ​ກາການ​ລາຍ​ງານ​ຕາມ​ແບບ​ພິມ​ລາຍ​ງານຂອງ ສຕຟງ;
· ຜູ້ກວດກາຈະຕ້ອງກວດກາເບິ່ງວ່າ ຜູ້ກວດກາພາຍໃນຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ແມ່ນມີຄວາມເປັນເອກະລາດໃນການກວດກາ ວຽກງານ AML/CFT.
· ຜູ້ກວດກາຈະຕ້ອງກວດກາເບິ່ງວ່າ ຜູ່ກວດກາພາຍໃນຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການກວດກາ ແລະ ລາຍງານ​ຜົນ​ການກວດ​ກາ ຕາມກຳນົດເວລາ ຫຼື ບໍ່ ​ແລະ ຖ້າບໍ່ເປັນໄປຕາມກຳນົດເວລາຈະຕ້ອງມີ​ເຫດ​ ​ທີ່​ຂະ​ຫຍາ​ຍ​ເວລາ​ການກວດກາ​;
· ຜູ້ກວດກາຈະຕ້ອງກວດກາເບິ່ງວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການກຳນົດ​ຜູ້ກວດກາພາຍໃນຂອງຕົນ ມີຄວາມ​ຮູ້​ໃນ​ດ້ານວຽກງານ AML/CFT ​ແລະ ຜ່ານ​ການຝຶກອົບ​ຮົມ;
· [bookmark: _Hlk96503299]ຜູ້ກວດກາຈະຕ້ອງໄດ້ກວດກາເບິ່ງວ່າ ຜູ້ກວດກາພາຍໃນຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການກວດກາ​ການ​ປະຕິ​ບັດ​ງານ​ຂອງ​ໜ່ວຍ​ງານ​ທີ່ບໍລິການລູກ​ຄ້າ​ ວ່າ​ໄດ້​ປະຕິບັດ​ຕາມ​ລະບຽບຄຳ​ສັ່ງ​ຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຄົບ​ຖ້ວນ ຫຼື ບໍ່ ​ແລະ ສອດຄ່ອງ​ກັບ​ລະບຽບ​ຫຼັກ​ການ​ຂອງກົມການນຳເຂົ້າ ແລະ ສົ່ງອອກສໍານັກງານຄະນະກໍາມະການຄຸ້ມຄອງຫຼັກຊັບ,​ ສຳນັກງານຂໍ້ມູນຕ້ານການຟອກເງິິນ ແລະ ຂອງ ຄຕຟງ. 
· [bookmark: _Hlk96503225]​ຜູ້ກວດກາຕ້ອງໄດ້ຕິດຕາມ​ການດຳ​ເນີນ​​ຜົນການກວດກາ​​ໃນ​​ໄລຍະ​ຜ່ານ​ມາ​ວ່າ​ໄດ້​ຮັບການ​ແກ້​ໄຂ​ແລ້ວ​ ຫຼື ​ບໍ່ ແລະ ມີ​ບັນຫາ​ໃນ​ການ​ແກ້​ໄຂ​ແນວ​ໃດ. ຕໍ່ກັບໜ້າວຽກທີ່ຍັງແກ້ໄຂບໍ່ທັນສໍາເລັດ ຕາມບົດບັນທຶກການກວດກາຂອງ ຄະນະກວດກາຈາກ ສໍານັກງານຄະນະກໍາມະການຄຸ້ມຄອງຫຼັກຊັບນັ້ນ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕ້ອງສ້າງແຜນການລະອຽດ ເພື່ອເປັນບ່ອນອີງໃນການຕິດຕາມ ແລະ ຊຸກຍູ້ໃຫ້ແຕ່ລະບັນຫາ ໄດ້ຮັບການແກ້ໄຂໃຫ້ສໍາເລັດ;
· ຜູ້ກວດກາຕ້ອງໄດ້​ສັງ​ເກດ​ວ່າ​ ຜູ່​ກວດ​ກາ​ພາຍໃນຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້​ດຳ​ເນີນ​ການກວດ​ກາ​ໃນ​ເລື່ອງ​ ອື່ນໆ​ ເພີ່ມ​ຕື່ມ ຫຼື ບໍ່?.

14. ການກວດກາເອກະລາດຈາກພາຍນອກ.
1) ການກຳນົດຜູ້ກວດກາເອກະລາດຈາກພາຍນອກ.
ຜູ້ກວດກາຂອງ ສຳນັກງານຄະນະກຳມະການຄຸ້ມຄອງຫຼັກຊັບ ຈະຕ້ອງໄດ້ ກວດກາເບິ່ງວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການກວດກາຈາກອົງການກວດກາພາຍນອກ ຫຼື ບໍ່? ແລະ ໄດ້ເລືອກເອົາ ອົງການກວດກາທີ່ໄດ້ມາດຕະຖານສາກົນ.
2) ລາຍລະອຽດຂອງການກວດສອບ.
ຜູ່ກວດກາຈະຕ້ອງໄດ້ກວດກາເບິ່ງວ່າ ອົງການກວດກາເອກະລາດພາຍນອກ ໄດ້ປະຕິບັດຕາມເງື່ອນໄຂຂອງການກວດກາດັ່ງລຸ່ມນີ້ ຫຼື ບໍ່?
· ການປະເມີນຜົນໂດຍລວມຂອງຄວາມພຽງພໍ ແລະ ປະສິດທິພາບ ການປະຕິບັດງານຂອງລະບົບ AML/CFT ເຊິ່ງລວມທັງນະໂຍບາຍ, ຂັ້ນຕອນ ແລະ ຂະບວນການ.  
· ທົບທວນການປະເມີນຄວາມສ່ຽງຂອງສະຖາບັນການເງິນ ຢ່າງສົມເຫດສົມຜົນ ກ່ຽວກັບຂໍ້ມູນຄວາມສ່ຽງຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ເຊັ່ນ: ຜະລິດຕະພັນ, ການບໍລິການ, ລູກຄ້າ, ນິຕິບຸກຄົນ ແລະ ສະຖານທີ່ທາງດ້ານພູມສາດ. 
· ການກວດກາການເຮັດທຸລະກຳທີ່ມີຄວາມສ່ຽງພື້ນຖານ ເພື່ອຢັ້ງຢືນວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ມີການເກັບຮັກສາຂໍ້ມູນ ແລະ ເຮັດບົດລາຍງານກ່ຽວກັບວຽກງານ AML/CFT ຕາມຂໍ້ກຳນົດກົດລະບຽບວາງອອກ (ເຊັ່ນ: ການເພີ່ມທະວີເອົາໃຈໃສ່ລູກຄ້າ (CDD), ການລາຍງານທຸລະກຳທີ່ສົງໄສ (STRs), ການລາຍງານທຸລະກຳເງິນສົດທີ່ມີມູນຄ່າເກີນກຳນົດ (CTRs) ແລະ ອື່ນໆ)
· ການປະເມີນຄວາມເອົາໃຈໃສ່ຂອງຜູ້ບໍລິຫານ ໃນການແກ້ໄຂຂໍ້ບົກຜ່ອງທີ່ໄດ້ລະບຸໃນບົດລາຍງານ ການກວດ ກາ ຄັ້ງກ່ອນ ແລະ ການກວດກາການປະຕິບັດກົດລະບຽບ ລວມເຖິງຄວາມຄືບໜ້າໃນການແກ້ໄຂຂໍ້ບົກຜ່ອງຕ່າງໆ ທີ່ຜູ່ຄຸ້ມຄອງໄດ້ແນະນຳໃນຄັ້ງກ່ອນ (ຖ້າມີ).
· ການທົບທວນຕໍ່ກັບການຝຶກອົບຮົມໃຫ້ແກ່ພະນັກງານ ແມ່ນມີຄວາມພຽງພໍ ຫຼື ບໍ່?, ຄວາມຊັດເຈນບໍ່? ແລະ ຄວາມສົມບູນຄົບຖ້ວນ ບໍ່?;
· ຂຽນບົດລາຍງານປະຈຳປີກ່ຽວກັບວຽກງານ AML/CFT.

15. ການປະເມີນຜົນການຈັດຕັ້ງປະຕິບັດວຽກງານ AML/CFT.
	ຜູ້ກວດກາຈະຕ້ອງກວດກາເບິ່ງວ່າ ການປະເມີນຜົນການຈັດຕັ້ງປະຕິບັດວຽກງານ AML/CFT ຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ເຊັ່ນ: ການຈັດຕັ້ງປະຕິບັດຕາມຫຼັກການສໍາຄັນພື້ນຖານຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ກ່ຽວກັບຫຼັກການ ແລະ ການຄຸ້ມຄອງທີ່ສອດຄອງກັບຫຼັກການສຳຄັນພື້ນຖານທີ່ຕິດພັນກັບວຽກງານ AML/CFT ລວມເຖິງການຄຸ້ມຄອງແບບລວມກຸ່ມທີ່ຕິດພັນກັບວຽກງານ AML/CFT, ລະບຽບການຄຸ້ມຄອງ, ຕິດຕາມ ຫຼື ກວດກາ ຂະແໜງການ ທີ່ຕິດພັນກັບຄວາມສ່ຽງຕໍ່ການຟອກເງິນ. ຢ່າງໜ້ອຍຕ້ອງໃຊ້ກັບ ບັນດາບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ວ່າມີລະບົບຕິດຕາມກວດກາ ເພື່ອຮັບປະກັນວ່າ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕ້ອງໄດ້ປະຕິບັດຕາມ AML /CFT ຂອງປະເທດ, ທົບທວນຄືນການປະເມີນຄວາມສ່ຽງດ້ານ ML/TF, ສະຖານະຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຫຼື ກຸ່ມບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ເປັນແຕ່ໄລຍະ ແລະ ໂດຍສະເພາະເມື່ອມີການປ່ຽນແປງທາງດ້ານການບໍລິຫານ ແລະ ບໍລິການຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຫຼື ກຸ່ມບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ.

16. ບັນຫາອື່ນໆ.
	ຜູ້ກວດກາ ຕ້ອງພິຈາລະນາໃນກໍລະນີມີການປ່ຽນແປງລະບຽບການຕ່າງໆທີ່ກ່ຽວຂ້ອງ ແລະ ມີການປັບປຸງຄູ່ມືສະບັບນີ້ ໃຫ້ສອດຄ່ອງກັບສະພາບການໃນແຕ່ລະໄລຍະ.	

VIII. ການຂຽນບົດລາຍງານການກວດກາ
ບົດລາຍງານການກວດກາ ຕ້ອງປະກອບດ້ວຍເນື້ອໃນຕົ້ນຕໍ ດັ່ງນີ້:
1. ຄະນະກວດກາ ຈະຕ້ອງຂຽນບົດລາຍງານການກວດກາ ໃຫ້ສຳເລັດ ພາຍໃນ 05 ວັນລັດຖະການ ຂອງມື້ສິ້ນສຸດຂອງການກວດກາ, 
2. ເນື້ອໃນຂອງການກວດກາ:
1) ການກວດກາ ການສ້າງແຜນງານຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ວຽກງານ AML/CFT;
2) ການແຕ່ງຕັ້ງພະນັກງານເກັບກຳຂໍ້ມູນ ແລະ ລາຍງານ;
3) ການກວດກາ ການປະຕິບັດຫຼັກການປະເມີນ ແລະ ການບໍລິຫານຄວາມສ່ຽງ;
4) ການກວດກາ ການປະຕິບັດຕາມຫຼັກການຊອກຮູ້ລູກຄ້າ (KYC-CDD); 
5) ກວດກາເບິ່ງ ວິທີການປະຕິບັດສຳ​ຫຼັບການເພີ່ມທະວີເອົາໃຈໃສ່ລູກ​ຄ້າ​ (Customer Due Dilligence for 	Banks Securities-CDD);
6) ການກວດກາ ການສ້າງຄູ່ມື ຫຼື ຂັ້ນຕອນການປະຕິບັດງານຂອງ  ໜ່ວຍງານບໍລິການລູກຄ້າ;
7) ການກວດກາ ການບໍລິຫານຂໍ້ມູນ​ຂ່າວສານ (MIS) ແລະ ໂປຣແກຼມການກຳນົດລູກຄ້າ (CIP);
8) ການກວດກາ ການພົວພັນກັບບຸກຄົນທີ່ມີສະຖານະພາບທາງການເມືອງ;
9) ການກວດກາ ການລາຍງານທຸລະກຳທີ່ສົງໄສ (STR);
10) ການກວດກາ ການລາຍງານທຸລະກຳເງິນສົດ ທີ່ມີມູນຄ່າເກີນກຳນົດ (CTR);
11) ການກວດກາ ການເກັບຮັກສາຂໍ້ມູນ;
12) ການກວດກາ ວຽກງານຈັດຝຶກ​ອົບຮົມຂອງ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ;
13) ການກວດກາພາຍໃນ;
14) ການກວດສອບເອກະລາດຈາກພາຍນອກ;
15) ການປະເມີນຜົນການຈັດຕັ້ງປະຕິບັດວຽກງານ AML/CFT;
16) ບັນຫາອື່ນໆ.

3. ພາຍຫຼັງທີ່ຄະນະກວດກາໄດ້ກວດກາຕາມທີ່ໄດ້ລະບຸໄວ້ຂ້າງເທິງແລ້ວ, ຄະນະກວດກາຕ້ອງໄດ້ກຳນົດຂໍ້ຄົ້ງຄ້າງໃຫ້ກັບບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕ້ອງໄດ້ປັບປຸງແກ້ໄຂຕໍ່ກັບລະບົບການຄຸ້ມຄອງວຽງານ AML/CFT ຂອງເຂົາເຈົ້າ ພ້ອມທັງກຳນົດເວລາໃນການຈັດຕັ້ງປະຕິບັດ (ໄລຍະເວລາໃນການປັບປຸງແກ້ໄຂແມ່ນ 03-06 ເດືອນ).
4. ພາຍຫຼັງທີ່ສຳເລັດການຂຽນບົດລາຍງານການກວດກາແລ້ວ ຈະຕ້ອງໄດ້ມີການອ່ານຜ່ານຊ່ອງໜ້າກັບ ຜູ່ອຳນວຍການ ຫຼື ພະນັກງານເກັບກຳຂໍ້ມູນ ແລະ ລາຍງານ ເພື່ອເອກະພາບ ແລະ ເຊັນຢັ້ງຢືນຮວ່ມກັນ. 

ພາຍຫຼັງທີ່ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ຮັບບົດບັນທຶກ ຫຼື ບົດລາຍງານການກວດກາແລ້ວ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຕ້ອງເປັນເຈົ້າການໃນການສ້າງແຜນການ ໃນການແກ້ໄຂແຕ່ລະບັນຫາຕາມ ບົດບັນທຶກ ຫຼື ບົດລາຍງານການກວດກາ ພ້ອມທັງວາງກໍານົດເວລາໃນການຈັດຕັ້ງປະຕິບັດຢ່າງລະອຽດ ແລະ ແຈ້ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ ຊາບຢ່າງເປັນລາຍລັກອັກສອນ ພາຍໃນເວລາ 20 ວັນ ນັບແຕ່ວັນໄດ້ຮັບບົດບັນທຶກ ຫຼື ບົດລາຍງານການກວດກາ ເປັນຕົ້ນໄປ.

IX. ໄລຍະເວລາໃນການກວດກາ
ການຕິດຕາມ ແລະ ກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ໄດ້ກຳນົດ ລະດັບຄວາມຖີ່ ແລະ ຄວາມເຂັ້ມຂຸ້ນ ໃນການຄຸ້ມຄອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ຫຼື ກຸ່ມບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທັງ on-site ແລະ off-site ໃນນັ້ນຄວນພິຈາລະນາຕາມພື້ນຖານຂອງ ຄວາມສ່ຽງດ້ານ ML/FT ແລະ ນະໂຍບາຍການຄວບຄຸມພາຍໃນ ແລະ ຂັ້ນຕອນການດຳເນີນງານ ຕາມທີ່ໄດ້ປະເມີນປະຫວັດຄວາມສ່ຽງ, ຄວາມສ່ຽງດ້ານ ML/TF ທີ່ມີພາຍໃນປະເທດ, ຄຸນລັກສະນະຂອງ ໃນການຂະຫຍາຍຈຳນວນຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ແລະ ທິດທາງໃນການຈັດຕັ້ງປະຕິບັດຕາມຜົນຂອງການປະເມີນຄວາມສ່ຽງ. ຊຶ່ງໄດ້ກໍານົດເວລາການຕິດຕາມ ແລະ ກວດກາ ຄວາມສ່ຽງຂອງບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ແຕ່ລະໄລຍະດັ່ງລຸ່ມນີ້:

1. ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ມີຄວາມສ່ຽງ ສູງ ຜູ່ກວດກາຈະຕ້ອງໄດ້ລົງຕິດຕາມ ແລະ ກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ມີຄວາມສ່ຽງສູງ ທຸກ 1 ປີ; 
2. ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ມີຄວາມສ່ຽງ ກາງ ຜູ່ກວດກາຈະຕ້ອງໄດ້ລົງຕິດຕາມ ແລະ ກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ມີຄວາມສ່ຽງກາງ ທຸກ 2 ປີ;
3. ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ມີຄວາມສ່ຽງ ຕ່ຳ ຜູ່ກວດກາຈະຕ້ອງໄດ້ລົງຕິດຕາມ ແລະ ກວດກາ ບໍລິສັດຫຼັກຊັບ ຫຼື ບໍລິສັດບໍລິຫານກອງທຶນເພື່ອການລົງທຶນ ທີ່ມີຄວາມສ່ຽງຕ່ຳ ທຸກ 3 ປີ.
  
X.   ວິທີການຈັດຕັ້ງປະຕິບັດ
1. ມອບ​ໃຫ້​ພະ​ແນກຄຸ້ມຄອງສະຖາບັນສື່ກາງດ້ານຫຼັກຊັບ ເປັນ​ຜູ້​ຈັດ​ຕັ້ງ​ປະ​ຕິ​ບັດ​ຕາມ​ຄູ່​ມື​ສະ​ບັບ​ນີ້ ໃຫ້ໄດ້ຮັບຜົນດີ;
1. ໃນການຈັດຕັ້ງປະຕິບັດຄູ່ມືສະບັບນີ້ ຫາກພົບຄວາມຫຍຸ້ງຍາກແມ່ນໃຫ້ ລາຍງານຂໍທິດຊີ້ນໍາຈາກ ຄະນະສໍານັກງານຄະນະກໍາມະການຄຸ້ມຄອງຫຼັກຊັບ ເພື່ອພິຈາລະນາແກ້ໄຂໃຫ້ທັນເວລາ;
1. ຄູ່ມືສະບັບນີ້ມີຜົນສັກສິດນັບແຕ່ວັນລົງລາຍເຊັນເປັນຕົ້ນໄປ.
				
  ຫົວໜ້າສໍານັກງານຄະນະກໍາມະການຄຸ້ມຄອງຫຼັກຊັບ

